
本作品收錄於《列朝詩集/甲前05》

暮雲凝黯黮，曉雪墮縱橫。

騁巧穿窗牖，乘危集棟甍。

挾風潛作黨，雜霰暗分聲。

綴柳如欺弱，縈梅似妒清。

銀盤浮石出，縞帶逐車成。

增勢初堆岳，含光複灑瀛。

即卑猶避污，飄急未忘爭。

細度歌帷遠，斜侵舞袖輕。

試深筇屢擲，驗密手頻擎。

裹樹形披介，摧篁韻嘯笙。

堞遙迷睥睨，岸斷接坳泓。

罅隙仍仍掩，高低故故平。

陵鋪看象斗，庭積羨猊獰。

林寒催雀聚，簷白誤雞鳴。

浪走兒應喜，狂號犬自驚。

照曜連金闕，微茫混玉京。

烏輪埋欲沒，鰲極壓將傾。

獻歲先期見，豐祥此日呈。

及時銷癘疫，潤物達萌生。

列賀喧朝貴，騰歡沸野氓。

第嫌災困約，仍訝助驕盈。

冷灩凌回騎，寒光媚飲觥。

風流梁苑宴，淒惻灞橋行。

亦有離鄉客，遠居邊海城。

底穿嗟履屣，路斷嘆門閎。

孰動乘舟興，誰憐臥寢情。

映書空舊習，授簡豈前榮。

倚望勞晨策，吟哦費夜檠。

枉煩歌玉樹，寧許媲璇英。

刻畫移群象，搜羅憊五兵。

身孤慚待伴，思沮詫羞明。

聊示輕微體，殷勤比贈瓊。

此作品在全世界都属于公有领域，因为作者逝世已经超过100年，且作品于1931年1月1日

之前出版。

Public domainPublic domainfalsefalse

X-GORB Books | zh.wikisource.org | CC BY-SA 4.0 3 / 3


